
Alman-Azərbaycan Xarici Ticarət Palatasının İnsan Resursları və Peşə Təhsili & Təlimi 
İşçi Qrupunun hazırladığı 01 oktyabr 2020-ci il tarixli mövqe sənədi  
 
Alman-Azərbaycan Xarici Ticarət Palatası (AHK Azərbaycan) 92-dən artıq ölkənin 140 
bölgəsində fəaliyyət göstərən Alman Xarici Ticarət Palatalarının qlobal şəbəkəsinin bir 
hissəsidir. AHK Azərbaycan 2012-ci ildən etibarən Azərbaycanda Almaniya iqtisadiyyatının 
rəsmi nümayəndəliyi kimi şirkətlərə bazar və biznes araşdırmaları ilə bağlı məlumat və 
dəstək verir. İqtisadiyyatın müxtəlif sahələrindən olan 140-dan artıq üzv-şirkəti özündə 
birləşdirən AHK Azərbaycan Avropanın Azərbaycandakı ən böyük ticarət palatasıdır. Üzv 
şirkətlərin maraqlarını fəal şəkildə təmsil etməklə yanaşı, AHK Azərbaycan, həmçinin 
şirkətlərə geniş çeşiddə etibarlı biznes xidmətləri və hüquqi xidmətlər təklif edir.  
 
AHK Azərbaycanın İnsan Resursları və Peşə Təhsili və Təlimi İşçi Qrupu 2018-ci ilin 
sentyabr ayından fəaliyyət göstərir. İşçi qrupunun fəaliyyətinin əsas məqsədi insan resursları 
və peşə təhsili sahəsində üzv şirkətlərin mövqe və çətinliklərini müəyyən etmək və onları 
işgüzar dairələrə, həmçinin hökumət və inzibati strukturlara bildirmək, palatanın üzvləri üçün 
bu sahədə aktual məsələlər üzrə məlumatlandırma tədbirləri təşkil etmək və sahələr üzrə 
fikir və təcrübə mübadiləsi aparmaqdan ibarətdir.  

 

Mövqe sənədinin hazırlanmasında iştirak edən şirkətlər: 

BHM Hüquq Şirkəti MMC  

AccessBank QSC 

Norm ASC 

Giriş 
 
İxtisaslı işçi qüvvəsi biznesin uğuru üçün əsas amillərdən biridir. Uzunmüddətli işgüzar 
perspektivi olan istənilən təşkilatda bu məsələ strateji məqsəd olaraq hər zaman aktualdır. 
Buna görə də hazırda dünya iqtisadiyyatında yaşanan böhran proseslərinin Azərbaycan 
iqtisadiyyatına da mənfi təsiri fonunda ixtisaslı işçi qüvvəsi amili öz əhəmiyyətini itirmir. 
Gənclərimizin seçdikləri peşədə ömürlük karyera qurmaq niyyəti ilə əmək fəaliyyətinə 
başlamaları bizim diqqət mərkəzimizdədir. 
 
Bu mövqe sənədi AHK Azərbaycanın üzvü olan şirkətlərin peşə təhsili zamanı istehsalat 
təlimi (təcrübəsi), həmçinin ümumiyyətlə təhsildən kənar könüllü təcrübə proqramları ilə bağlı 
məsələlərdə üzləşdiyi bəzi çətinlikləri, habelə onların aradan qaldırılması üçün tövsiyələri, o 
cümlədən Azərbaycan Respublikasının qüvvədə olan qanunvericiliyinə müvafiq 
dəyişikliklərlə bağlı təklifləri özündə əks etdirir. 
 
 
Təhlil edilən məsələlər   
 
1. Peşə təhsili üzrə təcrübə müqaviləsi 
 
Bildiyimiz ki, Azərbaycan Respublikası Prezidentinin “Milli iqtisadiyyat və iqtisadiyyatın əsas 
sektorları üzrə strateji yol xəritəsinin başlıca istiqamətləri”nin təsdiqi və bundan irəli gələn 
məsələlər haqqında” (bundan sonra “Strateji Yol Xəritəsi”) 2016-cı il 16 mart tarixli 1897 
nömrəli Sərəncamına əsasən 8 əsas və 3 yardımçı olmaqla, 11 sektor üzrə Azərbaycan 
iqtisadiyyatının iqtisadi inkişaf strategiyası və tədbirlər planı təsdiq edilmiş, bununla bağlı 
müvafiq tapşırıqlar verilmiş və həmin tapşırıqların icra edilməsi məqsədilə “Azərbaycan 
Respublikasında peşə təhsili və təliminin inkişafına dair Strateji Yol Xəritəsi” sənədi işlənib 
hazırlanmışdır. Bu sənəd peşə təhsili və təlimi sahəsində dünyada mövcud meyillər nəzərə 
alınmaqla, ölkədə əmək bazarının tələblərinə uyğun təhsil proqramları əsasında ixtisaslı 
kadrlar hazırlayan peşə təhsili sisteminin inkişaf etdirilməsi məqsədilə çeviklik və inteqrasiya 
prinsipləri əsasında ərsəyə gəlmişdir. Qeyd etmək lazımdır ki, Strateji Yol Xəritəsində 
qoyulan məqsədlərdən biri də tərəfdaş müəssisələr (işəgötürənlər) ilə peşə təhsili 
müəssisələri və onların şagirdləri arasında hər üç tərəfin maraq və öhdəliklərini müəyyən 
edən “usta yanında şagirdlik müqavilələri”nin bağlanması məsələsinin nəzərdən keçirilməsi 
idi. Strateji Yol Xəritəsi ilə müəyyən edilən tədbirlər çərçivəsində 24 aprel 2018-ci il tarixdə 
Azərbaycan Respublikasının “Peşə təhsili haqqında” qanunu qəbul edilmişdir.  
 
 “Peşə təhsili haqqında” Azərbaycan Respublikasının Qanununun (bundan sonra “Qanun”) 
tələblərinə əsasən, işəgötürənlər iş yerində təcrübə müqaviləsi əsasında istehsalat təlimi və 
təcrübəsinə cəlb olunan təhsilalanlara onların ixtisaslarına uyğun yerinə yetirdikləri iş və 
xidmətlərə görə minimum aylıq əməkhaqqından az olmamaq şərtilə əməkhaqqı ödəyir (11.6-
cı maddə). İş yerində təcrübə müqaviləsi əsasında təhsilalanlar müəssisənin işçi heyətinin 
siyahısına daxil edilmir (11.7-ci maddə).  
 
Bundan əlavə, Azərbaycan Respublikası Nazirlər Kabinetinin 2019-cu il 16 sentyabr tarixli 
413 nömrəli Qərarı ilə təsdiq edilmiş “İş yerində təcrübə müqaviləsinin nümunəvi forması”nın 
(bundan sonra “Təcrübə Müqaviləsi”) 1.5-ci bəndində göstərilir ki, təcrübə dövründə 
Təhsilalanın İşəgötürənlə əmək münasibətləri Azərbaycan Respublikasının Əmək 
Məcəlləsinə və “Peşə təhsili haqqında” Azərbaycan Respublikası Qanununun 11-ci 
maddəsinə əsasən tənzimlənir. Təhsilalan ilə İşəgötürən arasında təcrübə dövrü üçün sınaq 

müddəti müəyyən edilmədən müddətli əmək müqaviləsi bağlanılır və Təhsilalana onun 
ixtisasına uyğun yerinə yetirdiyi iş və xidmətlərə görə aylıq iş vaxtı norması tam işlənildikdə, 
İşəgötürən tərəfindən minimum aylıq əməkhaqqından az olmamaq şərtilə əməkhaqqı 
ödənilir.  
 
Bununla bağlı qeyd edilməlidir ki:  
 
a) Birincisi, Azərbaycan Respublikası Əmək Məcəlləsində (bundan sonra “Əmək Məcəlləsi”) 
“işçi heyəti” anlayışı əks olunmur. 
  
b) Əmək Məcəlləsinin 3-cü maddəsinə əsasən işəgötürənlə fərdi qaydada yazılı əmək 
müqaviləsi (kontrakt) bağlayaraq müvafiq iş yerində haqqı ödənilməklə çalışan fiziki şəxs işçi 
hesab edilir.  
 
c) Bundan başqa, həmin Məcəllənin 47-ci maddəsində müddətli əmək müqaviləsi bağlanan 
hallar arasında peşə təhsili müddətində Təhsilalan ilə İşəgötürən arasında təcrübə dövrü 
ərzində işlərin və xidmətlərin yerinə yetirilməsi halı nəzərdə tutulmamışdır. Həmin Məcəllənin 
52-ci maddəsində sınaq müddəti müəyyən edilməyən hallar arasında peşə təhsili 
müddətində təcrübə dövrü nəzərdə tutulmayıb.  
 
d) Əmək Məcəlləsinin 2-ci və 49-cu maddələrinə əsasən əmək münasibətləri elektron 
informasiya sisteminə gücləndirilmiş elektron imza vasitəsilə daxil edilmiş əmək müqaviləsi 
bildirişinin qeydiyyata alınmasından və bu barədə işəgötürənə elektron qaydada məlumat 
göndərilməsindən sonra yaranır və əmək müqaviləsi bundan sonra hüquqi qüvvəyə minir. 
“Əmək müqaviləsi bildirişinin forması və onun elektron informasiya sisteminə daxil edilməsi 
qaydaları, əmək müqaviləsi bildirişinin qeydiyyata alınması ilə bağlı işəgötürənə və 
Azərbaycan Respublikasının Vergilər Nazirliyinə göndərilən məlumat forması, habelə 
qeydiyyata alınmış əmək müqaviləsi bildirişinin məlumatlarını real vaxt rejimində əldə 
etməklə bağlı Qaydalar”ın təsdiq edilməsi haqqında Azərbaycan Respublikası Nazirlər 
Kabinetinin 6 iyun 2014-cü il tarixli 183 nömrəli Qərarına əsasən “Əmək müqaviləsinin 
bağlanılması ilə bağlı əmək müqaviləsi bildirişi” elektron informasiya sisteminə daxil 
edilərkən “işçinin işçi heyətə daxil olub-olmaması” barədə məlumat müəyyən edilmir və 
bildirişə daxil edilmir.  
 

e) Qanunun 11.5-ci bəndinə əsasən on beş yaşına çatmayanlarla iş yerində təcrübə 
müqaviləsi onların valideynləri və ya digər qanuni nümayəndələrinin razılığı ilə bağlanılır. 
Azərbaycan Respublikası Nazirlər Kabinetinin 2019-cu il 16 sentyabr tarixli 413 nömrəli 
Qərarı ilə təsdiq edilmiş “İş yerində təcrübə müqaviləsinin nümunəvi forması”nın 1.5-ci 
bəndinə uyğun olaraq təcrübə dövründə Təhsilalanın İşəgötürənlə əmək münasibətləri 
Azərbaycan Respublikasının Əmək Məcəlləsinə və “Peşə təhsili haqqında” Azərbaycan 
Respublikası Qanununun 11-ci maddəsinə əsasən tənzimlənir, Təhsilalan ilə İşəgötürən 
arasında təcrübə dövrü üçün sınaq müddəti müəyyən edilmədən müddətli əmək müqaviləsi 
bağlanılır. Əmək Məcəlləsinin 249-cu maddəsinə əsasən isə yaşı 15-dən aşağı olan 
şəxslərin işə qəbuluna icazə verilmir, e-gov.az portalında qeydiyyat zamanı da buna 
məhdudiyyət tətbiq edilir. 

Təklif: 
 
Yuxarıda göstərilənləri nəzərə alaraq, belə nəticəyə gəlmək olar ki, Əmək Məcəlləsində və 
Qanunda “işçi heyəti” anlayışı verilmədiyindən, Qanunda istifadə edilən “işçi heyətinin 
siyahısına daxil edilmir” ifadəsi tam aydın deyil və əlavə izah tələb edir. Bu ifadənin tətbiqi ilə 
bağlı sözügedən əmək münasibətlərinin rəsmiləşdirilməsi və e-gov.az portalında qeydiyyatı 
zamanı problemlər yaradır. Bu baxımdan, Qanunun 11.5-ci maddəsi ilə Əmək Məcəlləsinin 

249-cu maddəsi arasındakı ziddiyət də nəzərə alınmalıdır. 
 
Qeyd edilənləri nəzərə alaraq, habelə bu sənəddə göstərilən Almaniya təcrübəsinə də 
əsaslanaraq, hesab edirik ki, peşə təhsili müddətində Təhsilalan ilə İşəgötürən arasında 
münasibətlər əlavə əmək müqaviləsi bağlanmadan üçtərəfli iş yerində təcrübə müqaviləsi ilə 
tənzimlənməlidir. Bu məqsədlə AR Nazirlər Kabinetinin 2019-cu il 16 sentyabr tarixli 413 
nömrəli Qərarı ilə təsdiq edilmiş “İş yerində təcrübə müqaviləsinin nümunəvi forması”na (o 
cümlədən 1.5, 3.2.7, 3.3.2, 3.3.3, 3.3.5 və 3.3.6-cı bəndlər) müvafiq dəyişikliklərin edilməsini 
təklif edirik (1 saylı Qoşmaya əlavə olunur). 
 
Bundan başqa, peşə təhsili prosesinin “məktəbdə tədris” (school-based) və “iş yerində təlim” 
(work-based) komponentlərindən ibarət olmasını və onların maliyyələşdirilmə 
xüsusiyyətlərini, təlim və təcrübənin nəzəri və metodiki deyil, məhz praktiki fəaliyyət olmasını 
nəzərə alaraq, habelə Qanunda “istehsalat təcrübəsi”, “istehsalat təlimi” (peşə təhsilinin 
mütləq tərkib hissəsi) və “iş yerində təcrübə müqaviləsi” anlayışları* üçün verilən mənaları 
rəhbər tutaraq (1-ci maddə), gələcəkdə Qanunun tətbiqi zamanı qeyri-müəyyənliyə yol 
verməmək məqsədilə, istehsalat təcrübəsi və istehsalat təlimi zamanı bağlanan 
müqavilələrin fərqləndirilməsini və Qanunun 11-ci maddəsinin yeni redaksiyada verilməsini 
təklif edirik (1 saylı Qoşmaya əlavə olunur).  
 
Qeyd edək ki, AR Nazirlər Kabinetinin 2019-cu il 16 sentyabr tarixli 413 nömrəli Qərarı ilə 
təsdiq edilmiş “İş yerində təcrübə müqaviləsinin nümunəvi forması”nda (bax 1 saylı Qoşma) 

eyni mahiyyətli dəyişikliklər edilməli, həmçinin Təhsilalan ilə İşəgötürənin qarşılıqlı hüquq və 
vəzifələrini tam əhatə edən digər əlavələr öz əksini tapmalıdır. 
 
 
2. Könüllü təcrübə proqramları 
 
Bildiyiniz kimi, təhsil prosesi (ali təhsil və peşə təhsili də daxil olmaqla) çərçivəsində 
istehsalat təcrübəsi təhsil müəssisəsi, təhsilalan və işəgötürən arasında bağlanan üçtərəfli 
müqavilə əsasında keçirilir və aidiyyatı qanunlar ilə bu və ya digər şəkildə tənzimlənir. 
Bununla belə məlumdur ki, müəssisələr tələbə statusu daşıyan şəxsləri təhsil prosesinin 
tərkib hissəsi olmayan (məsələn, tətil müddətinə təsadüf edən müddətdə) könüllü təcrübə 
proqramlarına da cəlb edir. 
  
Lakin təhsil alan şəxsin (xüsusilə sonuncu kurs tələbəsinin) müəssisələr tərəfindən könüllü 
təcrübə proqramına cəlb edilməsi və asudə vaxtlarında, habelə tədris ilinə daxil olmayan 
dövrdə könüllü şəkildə özünüinkişaf və təcrübə proqramlarında iştirak etmək (təhsil 
müəssisəsinin iştirakı olmadan) məsələləri, təhsil alan şəxslərin həmin könüllü təcrübə 
proqramları zamanı statusu, hüquq və vəzifələri nə “Təhsil haqqında” və “Peşə təhsili 
haqqında” qanunlar, nə də hər hansı digər normativ aktla tənzimlənmir. 

Bundan başqa təhsilini başa vurmuş və məzun statusu əldə etmiş şəxslər də işəgötürənlər 
tərəfindən təcrübə proqramlarına cəlb edilir və burada məzunların üzərinə faktiki olaraq heç 
bir əmək funksiyasının icrası öhdəliyi qoyulmadan onların nəzəri bilikləri ilə yanaşı təcrübi 
biliklərinin də artırılması məqsədi nəzərdə tutulur. Təəssüf ki, qüvvədə olan qanunvericilik 
belə şəxslərə münasibətdə də heç bir xüsusi status müəyyən etmir və bu cür münasibətləri 
kifayət qədər geniş şəkildə tənzimləmir.   
 
O da qeyd olunmalıdır ki, təcrübənin münasibətlərin hansı növə aid edilməsindən asılı 
olmayaraq, şəxsləri iş yerində təcrübə proqramına cəlb edən müəssisələrin məqsədi 
gənclərə yeni imkanların yaradılması, onların nəzəri bilikləri ilə yanaşı təcrübi biliklərinin də 
artırılması və real iş şəraitinə uyğunlaşdırılması ilə əlaqədar olduğundan, həmçinin müvafiq 
müəssisə şəxslərin təcrübə proqramına cəlb edilməsi ilə əlaqədar öz resurslarından istifadə 
etdiyindən ölkə ərazisində müvafiq proqramların stimullaşdırılması məqsədilə qeyd edilən 
növ müəssisələrə güzəştlərin edilməsi zəruridir. 
 
Təklif:  
 
İşəgötürən ilə tələbə statusu daşıyan şəxslər arasında ikitərəfli mülki-hüquq xarakterli 
müqavilənin bağlanması yolu ilə tələbələrin təhsil prosesinin tərkib hissəsi olmayan (tədris 
ilinə/ prosesinə daxil olmayan dövrdə) könüllü təcrübə proqramlarına cəlb edilməsinin 
mümkünlüyünə dair müddəaların Azərbaycan Respublikasının müvafiq qanunvericilik 
aktlarına, o cümlədən “Təhsil haqqında” və “Peşə təhsili haqqında” qanunlara əlavə 
edilməsini təklif edirik. 
 
Habelə təhsilini bitirmiş şəxslərin müəssisələr tərəfindən (daha sonra müəssisələrin üzərinə 
əmək müqaviləsi bağlamaq kimi öhdəlik qoyulmadan) müqavilə əsasında könüllü təcrübə 
proqramlarına cəlb ediməsi, belə proqramlar çərçivəsində təcrübə keçən şəxslərin statusu, 
onların və müəssisələrin qarşılıqlı hüquq və öhdəlikləri məsələləri də müvafiq 
qanunvericiliklə geniş şəkildə tənzimlənməlidir.  
 
Təklif edirik ki, sözügedən könüllü təcrübə proqramları ilə bağlı sosial, vergi və digər məcburi 
ödənişlərin ödənilməsinin konkret mexanizmi müəyyən edilsin, həmin növ ödənişlərə 
güzəştlər tətbiq edilsin.  

Alman ekspertin Almaniya təcrübəsi barədə fikirləri  
 
Almaniyada məcburi təcrübə və könüllü təcrübə proqramları bir-birindən fərqlənir. Məcburi 
təcrübə ümumi təhsil prosesinin bir hissəsi kimi məktəbdə, universitetdə təhsil alan və ya hər 
hansı bir təlim proqramında iştirak edən şəxslərə aid edilir. Bu proqramda təcrübəçilərin 
əmək haqqı, məzuniyyət və işə götürəndən sertifikat almaq hüquqları olmur. 

Könüllü təcrübə keçən şəxslərə isə minimum əmək haqqı ödənilir. Əlavə olaraq, onların 
məzuniyyət və sertifikat almaq hüquqları olur. Təcrübəçiləri daha sonra işə götürmək kimi bir 
məcburiyyət yoxdur. 

Əmək haqqı ödənilməyən könüllü təcrübə proqramları üçün qanunda istisnalar mövcuddur: 
xaricdə təcrübə proqramları, yetkinlik yaşına çatmayan təcrübəçilər, bir aydan az davam 
edən proqramlar, peşə təhsili hazırlığı və ya sosial xidmət proqramlarında iştirak edən 
təcrübəçilər və s. Almaniyada dual peşə təhsili sistemində “təcrübə keçmək” anlayışı deyil, 
“usta yanında şagirdlik” anlayışı mövcuddur. Bu sistemə uyğun olaraq şagirdlər həm peşə 
təhsil müəssisəsində, həm də ixtisasdan asılı olaraq 2 ildən 3,5 ilə qədər işəgötürənlərin 
yanında (şirkətlərdə) təhsil alırlar. 

 
Əlavə qeydlər 
 
Əlavə olaraq qeyd etmək lazımdır ki, peşə təhsilinin effektivliyinin artırılması istiqamətində 
ilkin olaraq 12 illik təhsil sisteminin formalaşdırıması (təmayülləşdirmə) vacibdir. Belə ki, 
yuxarı sinif şagirdlərinin təmayülləşməsi həyata keçirilərsə, peşə təhsilini seçən uşaqlar üçün 
də seçim imkanı genişlənər, yaxud peşə təhsili almaq istəyən uşaqlarda hansı bacarıqların 
olması ilə bağlı kriteriyalar müəyyən edilə bilər.  
 
Bundan başqa, peşə təhsilinə marağı artırmaq və icbari təhsil pilləsindən sonra məktəbi tərk 
edən uşaqların peşə təhsilinə yönəlməsini təmin etmək üçün xarici ölkələrin təcrübəsindən 
yararlanmaq olar. Məsələn, qanunvericilikdə təcrübə müqavilələrinin müəyyən kriteriyaların 
yerinə yetirildiyi təqdirdə əmək müqaviləsi ilə əvəz olunmasını nəzərdə tutan müddəalar yer 
ala bilər. 

1 saylı Qoşma  
 

 
1. “Peşə təhsili haqqında” qanununun 11-ci maddəsinin təklif edilən yeni 

redaksiyası 
 
“Maddə 11. İstehsalat təlimi və təcrübəsi, iş yerində təcrübə müqaviləsi 
 
11.1. Peşə təhsili və təlimi proqramının praktiki hissəsinin mənimsənilməsi məqsədilə 

təhsilalanlar peşə təhsili müəssisələrinin təlim-istehsalat, təsərrüfat sahələrində, işəgötürən, o 
cümlədən özəl müəssisə və təşkilatlarda və digər şəxslərdə istehsalat təlimi və təcrübəsi 
keçirlər. 

11.2. İşəgötürənlərin istehsalat təcrübəsinə rəhbər təyin etdiyi mütəxəssislərə təhsil 
müəssisəsi tərəfindən həmin mütəxəssislərin işlədikləri müəssisədə aldıqları əmək 
haqlarından əlavə təcrübə saatları üçün nəzərdə tutulmuş haqq ödənilir. 

11.3. Təhsilalanlar işəgötürən, o cümlədən özəl müəssisə və təşkilatlarda istehsalat 
təliminə təhsil müəssisəsi və işəgötürən arasında ikitərəfli müqaviləyə əsasən cəlb edilirlər. 

11.4. İşəgötürənin təklifi əsasında həmin müəssisə və təşkilatlarda istehsalat təlimi və 
təcrübəsi keçənlər təhsil müəssisəsinin iştirakı ilə üçtərəfli qaydada iş yerində təcrübə 
müqaviləsi bağlayır. 

11.5. İş yerində təcrübə müqaviləsinin nümunəvi forması müvafiq icra hakimiyyəti orqanı 
tərəfindən müəyyən edilir. 

11.6. On beş yaşına çatmayanlarla iş yerində təcrübə müqaviləsi onların valideynləri və 
ya digər qanuni nümayəndələrinin razılığı ilə bağlanılır. 

11.7. İşəgötürənlər iş yerində təcrübə müqaviləsi əsasında istehsalat təlimi və 
təcrübəsinə cəlb olunan təhsilalanlara onların ixtisaslarına uyğun yerinə yetirdikləri iş və 
xidmətlərə görə minimum aylıq əməkhaqqından az olmamaq şərti ilə əməkhaqqı haqq* 
ödəyir”. 

11.8. İş yerində təcrübə müqaviləsi əsasında təhsilalanlar müəssisənin işçi heyətinin 
siyahısına daxil edilmir”. 
 

 
Qeyd* Hər bir halda işəgötürən tərəfindən məcburi dövlət sosial sığorta haqqının ödənilməsi və 

müvafiq icbari sığorta təmin edilməlidir. Lakin burada nəzərə alınmalıdır ki, şəxsləri iş yerində təcrübə 
proqramına cəlb edən müəssisələrin məqsədi gənclərə yeni imkanların yaradılması, onların nəzəri 
bilikləri ilə yanaşı təcrübi biliklərinin də artırılması və real iş şəraitinə uyğunlaşdırılması ilə əlaqədar 
olduğundan, həmçinin müvafiq müəssisə şəxslərin təcrübə proqramına cəlb edilməsi ilə əlaqədar öz 
resurslarından istifadə etdiyindən ölkə ərazisində müvafiq proqramların stimullaşdırılması məqsədilə 
sosial, vergi və digər məcburi ödənişlərdə həmin müəssisələrə güzəştlərin edilməsi də zəruridir.  

Həmçinin müvafiq müəssisədə eyni anda təcrübəyə cəlb ediləcək şəxslərin yuxarı həddi 
müəyyən olunmaqla sui-istifadə hallarının yaranmasının qarşısı alına bilər. Məsələn, müəssisədə 
çalışan işçilərə nisbətən yuxarı hədlər müəyyən oluna bilər (0-50 işçisi olan müəssisədə 3 nəfərə qədər, 
yaxud hər 50 nəfər işçi üçün 3 nəfər təcrübəçi). 

2. Azərbaycan Respublikası Nazirlər Kabinetinin 2019-cu il 16 sentyabr tarixli 
413 nömrəli qərarı ilə təsdiq edilmiş “İş yerində təcrübə müqaviləsinin 
nümunəvi forması”na təklif edilən dəyişikliklər 

 
2.1. 1.5-ci bənd aşağıdakı redaksiyada verilsin: 

 
“1.5. Təhsilalana onun ixtisasına uyğun təcrübə müddəti ərzində faktiki yerinə yetirdiyi 

iş və xidmətlərə (günlük, həftəlik, aylıq) görə İşəgötürən tərəfindən, aylıq haqq minimum aylıq 
əməkhaqqından az olmamaqla, müvafiq haqq hesablanır və ödənilir. 

Təhsilalanın onun ixtisasına uyğun yerinə yetirdiyi iş və xidmətlərə aiddir:__________ . 
                   (iş/ xidmətlərin adı)”     
                                                                                                
 
2.2. 3.2.7, 3.3.2, 3.3.3, 3.3.5 və 3.3.6-cı bəndlər aşağıdakı redaksiyada verilsin: 
 
“3.2.7. “Peşə təhsili haqqında” Azərbaycan Respublikası Qanununun 11.6-cı 

maddəsinin tələblərinə uyğun olaraq iş yerində təcrübə müqaviləsi əsasında təcrübəyə cəlb 
olunan Təhsilalana ixtisasına uyğun olaraq yerinə yetirdiyi iş və xidmətlərə görə hər ay bu 
əmək müqaviləsində nəzərdə tutulan məbləğdə əməkhaqqı haqq ödəmək;” 

 
“3.3.2. bu müqavilə ilə müəyyən edilən iş vaxtından vaxtdan artıq vaxtda işlərin 

(xidmətlərin) yerinə yetirilməsinə cəlb olunduqda, əlavə əməkhaqqı haqq almaq və ya onun 
verilməsini tələb etmək;” 

 
“3.3.3. əmək bu müqaviləsi ilə müəyyən edilmiş əmək funksiyasına işlərə (xidmətlərə) 

daxil olmayan işləri (xidmətləri) yerinə yetirməkdən imtina etmək, belə işləri (xidmətləri) icra 
etdikdə isə müvafiq əlavə əməkhaqqının haqqın verilməsini tələb etmək;” 

 
“3.3.5. işlərin (xidmətlərin) yerinə yetirilməsi zamanı əmlakına və səhhətinə dəyən 

ziyanın ödənilməsini tələb etmək;” 
 
“3.3.6. ixtisasına uyğun olaraq yerinə yetirdiyi iş və xidmətlərə görə hər ay əmək 

müqaviləsində bu müqavilədə nəzərdə tutulmuş məbləğdə əməkhaqqı haqq almaq;” 
 
 
2.3. 3.3.10-cu bənd çıxarılsın; 
 
2.4. 3.4.6-cı bənd aşağıdakı redaksiyada verilsin: 
 
“3.4.6. əmək müqaviləsinin bu müqavilənin şərtlərinə və iş rejiminə riayət etmək;”. 

